
⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ЭМИЛИЯН СТАНЕВ

	 

	НАМУУН ОРОЙ

	(Туурь)

	 

	— 1 —

	Сэрүүн хэвтэж байхдаа хуягийг хувингаараа цохиод дөрөв, таван зуун метрийн зайтай байгаа аврах ганц найдвар болсон эрдэнэ шишийн цайвар ногоон зурвас руу хар хүчээрээ гүйнэ гэж маргаашийнхаа төлөвлөгөөг дотроо бодов.

	Ийнхүү дүрслэн бодох тутам сэтгэл нь оволзож, булчин шөрмөс нь хөвчрөн, яг л энэ мөчид буун дуу тасхийж үхлийн сум араас нь шунгинаж байх шиг санагдана.

	Хавчиг өрөөний модон вандан дээр гэдрэгээ харж хэвтээд, аалзны шүлсээр хэрэгдсэн чийдэнгийн шил дүүжлээтэй таазны зүг ширтэн байхдаа олон удаа энэ төлөвлөгөөгөө нарийвчлан бодсон билээ. Нарийвчлан бодох тутам л хялбархан хийнэ гэж өөрийгөө итгүүлэв. Одоо хамгийн гол нь цагаа зөв хуваарилж, минут бүрийг нарийн тооцоолоод, хөлийн хурддаа л найдах үлдээд байв.

	Зугтааж амжина гэж итгэвч энэхүү итгэл минь сүүлдээ баларчихгүй байгаа гэж өөрийгөө цэнэсээр л байв. Энэхүү найдвараа биелүүлэх ёстой! Алагдах юм уу, баригдана гэж ерөөсөө бодогдсонгүй. Баригдвал хамгийн үнэтэй зүйл болох зэвсгийн жижигхэн агуулахаа ч алдах байлаа.

	Цагдаагийн нууц төлөөлөгч, доожоогүй амьтанд баригдсан нь даан ч гомдолтой. Инээд хүрэм юм болсон юм. Зах дээр, зөөлөн боов хайрч байхад хажууд нь зогсоод тариачдын ванданг харж байтал цагдаагийн нууц төлөөлөгч урд нь ирээд зогсож байв. Түүнийг хойноосоо дагаад яв гэхэд нь зугтаах ая олдсонгүй. Ингэж хялбархан эрхэнд нь орсон явдал бол өөрийг нь бага зэрэг сэжиглэснээс боллоо гэж бодсон хэрэг.

	Тэгээд ёжтой инээмсэглэн, уриалгахан нь аргагүй, тойргийн цагдаагийн удирдах газар луу явах замдаа, зах дээрээс худалдаж авсан зөөлөн боовоо идэн хойноос нь тайван алхаж явав. Тэгэвч дотроо бас хар бууж бага зэрэг балмагдаж байсан юм.

	Хуурамч баримт бичгээр бишгүйдээ л мултарч явлаа. Энэ удаад харин ч, Софи хотод төрсөн оюутан Антон Ахтаров нь Плевен хотын тийм тосгоноос дүрвэсэн бөгөөд хувийн чухал ажлаар энэхүү хотод яваа болохыг тодорхойлов гэсэн баримт бичигтэй яваа билээ.

	Тэр залуу хөдөөгийн цагдааг тоохгүй гадаад боловсон үзэмж, сайн хувцсаараа тэднийг хялбархан төөрөгдүүлж болно гэж бодсон юм. Цагдаагийн газрын дарга юманд тийм ч хялбархан итгэдэггүй, хартай хүн байв. Тайлбар тавихад дуугүй сонсож баримт бичгүүдийг нь эргүүлж тойруулан үзэж байхдаа үзэмжгүй том хамраа хоёр хуруугаараа чимхлэн нэг минут хэр Антоныг сэжиглэсэн ч юм шиг тоомсоргүй ч юм шиг ширтэнэ. Гэтэл нэгэн хар ялаа саад болж хамрын нь дэргэдүүр шунгинахад, баривчлагдсан хүнийг ууртай ширтээд тайлбарлах эсэргүүцэхийг нь үл тоомсорлон хорионд суулга гэж тушаасан билээ.

	Яг энэ үеэс түүний сэтгэлд муу ёр сэрхийж дахиад л төлөвлөсөн ажил сүйрсэн, эсвэл нөгөө болзоот хүн баригдсан гэж санагдав. Болгоомжгүй явж тэнэг амьтан шиг баригдсандаа хилэгнэж дэмий л өөртөө унтууцан уруулаа хазлав.

	Ингэж харгис цагдаагийн гарт ямар ч эсэргүүцэлгүйгээр, алагдах юм уу, эсвэл нэг ч цагдааг цааш харуулалгүйгээр баригдах юм гэж хэзээ ч бодож байсангүй.

	Ер нь харгис эрүү шүүлтийг дааж давж чадахгүй гэдэг өөрийнхөө хэргийг сайн мэднэ. Гэтэл бүх юм ийм санамсаргүй тун ч арчаагүй болчихдог байна! Аз болоход, найдвар алдагдах сүүлийн үед хэрэг болох шилтэй хор пальтоны нь заханд хадаатай байв. Түүнийгээ үе үе тэмтрэн үзэхэд зүрхэнд нь гуниг төрөх шиг болно.

	Үхлийн тухай удаа дараа бодохдоо аль болохоор үнэн байдалд ойртуулахыг хичээдэг байв. Өвдөнө гэдэг бол бодит зүйл харин үхлээс айна гэдэг бол өвдөхөөс айснаас болдог гэж боддог байсан юм. Өвдөх гэдэг хязгааргүй үргэлжилдэг юм гэж үү? Ухаан мэдрэлгүй болоход өвчин хамтдаа үгүй болно.

	Тэр хүн амьдралдаа юу хийхээ аль эрт боджээ. Бүхий л амьдралаа намдаа зориулсан байна. Хэрвээ намаас явуулж байгаа тэмцэл ялбал амьд үлдэж амьдрал нь үргэлжилнэ. Хэрвээ нам тэмцэлдээ ялагдвал чадлынхаа хэрээр зүтгэж эрт орой аль нэгэн цагт үрэгдэх байсан билээ.

	Хорин найман насыг насалж, ид залуугийн цог залийг бадрааж яваа хэр нь амьдралын баяр баясгалан гэж юу байдгийг мэдэхгүй явна. Нэг ч удаа хувийн хүсэлд хөтлөгдөж байсангүй. Намаа охид хүүхнээс илүүд үзэж тэмцлийг дур сонирхлоос илүүд, ажил хэргийг бусад бүхий л зүйлээс эн тэргүүнд үзэж байв.

	Төмөрлөгийн үйлдвэрийн ажилчин хүний хүү Антон олон бэрхшээлийг гэтлэн давж өөрийгөө хүнд замд боловсруулан бэлтгэсэн юм.

	Найз нөхөд цөөхөн. Ховорхон тохиолддог найз нөхөд нь мөн л түүний адил бодол болон сэтгэл түгшсэн байдаг болохоор энэ ертөнц тэр чигээрээ дайсагнасан мэт санагддаг байв. Бүр отрядад ирэхээсээ өмнө чухал ажилтны тоонд орж хүнд хэцүү даалгавар биелүүлж шалгагдсан юм.

	Тэр хүн арчаагүй баригдсандаа унтууцна. Гэвч маргааш ус зөөлгөхөөр худаг руу явуулах болов уу, үгүй болов уу гэсэн эргэлзээ зовоосоор байв. Худаг руу очуулахгүй бол оргох хамаг найдвар балрах байлаа.

	Биеийн байцаалтыг нь тодруулж гүйцтэл хорьсоор байна гэдгийг сайн мэдэж байв. Өөрийн нь тухай лавтай мэдээ сэлт цуглуулж байгаа биз. Хэрвээ тийм бус бол юу гэж зургийг нь авах билээ.

	Цагдаагийн анги дээр хуучин цагийн гэрэл зургийнхаа аппаратын ард зогсоод хар даавуу руу толгойгоо шургуулан бөгтийж зогсохоор Мажарын еврей хүнийг авчрав. Ханын дэргэд Антоныг зогсоогоод, цагдаагийн дарга, нууц төлөөлөгчтэйгөө хамт бүлтийтлээ ширтэцгээн, барьж байсан зураг руугаа нэг харж түүнийг нэг ажиглацгаана.

	Дараа нь тэдний царайд сэтгэл дундуурхан байдал ил болоход өөрийн нь зураг биш юм гэж сэтгэл нь амрав. Нууц төлөөлөгч өрөө рүү нь авч явахад дахиад эсэргүүцэл илэрхийлж, тэр ч байтугай дур зоргоороо хорьж байна гэж сүрдүүлэхэд: «Чиний зөв ч байж болох юм. Гэвч ямар хүн, юугаа хайж хотод явааг шалгаж үзнэ» гэж хулчгардуухан хэлэв. Түүгээр ч барахгүй тал засаж нэг ноосон хөнжил нэмж өгөв. Энэ явдал өчигдөр үдийн өмнө болж, үдийн хойно гарч цэвэр агаараар амьсгалъя гэхэд нь усанд явахыг тушаав.

	Тэгээд арын хаалга дээр гарч иртэл тэргэнд хөллөсөн хилэн хар морины хажууд бужгар толгойтой, бор царайтай залуу, сүрхий доголон ч торхоо тойрон хичээнгүй хөдөлнө. Хармагц амьсгаа нь бачуурах шиг болов. Энэ нөгөө холбоо барих залуу биш биз? Зургаан карабин дамжуулж өгөх хүн биш гэж үү?

	Илбэдүүлсэн мэт түүнийг цоо ширтэн, энд ингэж зодуулж нүдүүлсэнгүй эрүүл, сэргэлэн цовоо явааг нь хараад гайхаш төрөв. Энэ залуу, холбоочин мөн бол дөнгөж саяхан л энд ирсэн байх.

	Өдөөн хатгах гэж зориудаар авчирсан байж ч магадгүй юм шүү?...

	Түүний эргэлзээг батлах зүйл хуягийн царайд илэрсэн байх нь дамжиггүй. Өөрийг нь лавтай ажиглаж байгаа гэж санаад эргэж харвал өндөр хуяг, хар үст хоёр морио харан зогсоно. Хашаан дотор өөр хэн ч байсангүй.

	Антон хэт хар буусандаа зовонгуйрч, дөхөж очуутаа л нөгөө залууг ажигласаар байв. Аяндаа царай нь тайвширч уурласан дүртэй болов. Дур зоргоороо баривчилцгааж дараа нь ус зөөлгөхөөр явуулж байгаад нь гомдсон сэхээтний дүр үзүүлэх хэрэгтэй байлаа.

	Наймдугаар сарын нэгэн өдрийн үд өнгөрч хашаан дотор нар ээнэ.

	Хуучин байшингийн цайвар ягаан өнгөтэй туяаны сүүдрийн үзүүр шавартай дугуйтай сүйх тэргэнд тулж очжээ. Хашаан дотор дээр нь гудас хаясан хэдэн төмөр орны сүүдэр, гуулин гоожуурын дэргэдэх өвс ургасан хавтан дээр тусна. Байшингийн арын хашааг чулуун хороогоор хашиж гудамж руу гардаг талд нь хатсан цэцэгтэй далан барьсан байв.

	Антон, хазаараа ууртай хэмлэх хар үрээний хажууд зэрэгцэн алхлав. Хоёр хавтаст хаалганы цаана тоосгоор хашсан хавчигдуу, гударган гудамж, чавганы мод тарьсан жижигхэн цэцэрлэг бүхий навтгар байшингууд харагдана.

	Антон торхонд ус юүлэх хувин, юүлүүр хоёрыг барьж явав. Чулуу дэвссэн гудамжаар явахад хоосон торх чих дөжрөм дүнгэнэн морь газрын уруу түрэгдэж хазгар залуу арайчуу тогтоож ядна. Антон дөхөж очоод зуузайнаас нь шүүрч аваад:

	— Хувин авч бай! гэж хэлээд залуу хүүг гараа сунгахад чихэнд нь нэг хачин үг хэлж амжив. Залуугийн нүд томорч, ангайсхийсэн том амнаас шүд нь цухуйв.

	— Нөхөөр... гэж бараг дуу алдахад нь Антон

	— Ш-ш, наад хувингаа сайн барьж яв. Бүү зогс! гэв. 

	Тэр хоёрыг зэрэгцэн алхахад араас нь хуяг дагана. Нэгэн огцом тойруу дээр хуягийг түр далд ормогц Антон явсан чигээрээ:

	— Энэ шөнө чамайг бариа юу?

	— Тэгсэн

	— Усан тээрмийн дэргэдээс үү?

	— Үгүй гэрээсээ гарах гэж байсан чинь.

	— Яагаад?

	— Нэгжлэг хийгээд ном олцгоосон юм.

	— Буунууд яасан бэ?

	— Тэнд байгаа.

	— Хаана? гэж Антон шуналтай асуув.

	— Тээрмийн тэнд, бүр усан дотор нь гэхэд Антон тайвширч санаа алдаад

	— Яав чамайг зодсон уу? гэв.

	— Бага сага зодсон. Би тэдний гутлыг нь оёж өгсөн. Нэмж зодохгүй байх гэж бодож байна.

	— Юу ч битгий хүлээгээрэй.

	— Мэдэлгүй яах вэ.

	Харуулыг зэрэгцэн ирэхэд дуугүй болцгоов. Зам хотоос гарч зөөлөн шороон зам эхлэхэд торхны түжигнэх дуу намдав.

	Түдэлгүй гоожуур дээр ирцгээв. Чулуун хашлагатай хуучин тээрмийн хавиас намгийн үнэр ханхална. Гантай учир усны түвшин багассанаас болоод торх дүүргэх гэж зөндөө удав.

	Гоожуураас урд зүгт нүцгэн тал мэлцийнэ.

	 

	 

	— 2 —

	Хэрэв зуун метр бүрийг арван секундэд туулна гэж санавал зайг гучин тав юм уу, дөчин секундэд туулна, цаанадаж л нэг минут хэрэгтэй...

	Антон гэнэт босож хаалганы хажууд чимээ чагнав. Унтаж байгаа хуягуудын хурхирах нь хонгилоос дуулдана. Хулгана мод мэрэх нь бас сонстоно. Хажуу өрөөнд нөгөө залуу хүү хориотой байгаа. Түрүүхэн, тогшилтоор ярилцах санаатай оролдсон боловч гуталчин залуу морз үсэг мэддэггүй юм байна.

	Хаалганы цаана хүн байхгүйг мэдээд гараа буулгаж цэх зогсоод зүүн хөлөө дээш нь өргөв. Дараа нь гэнэтхэн биеэ хойш хаяж, хоёр гараа цээжиндээ авчрах нь ямар нэгэн шидэгдсэн биеэс хамгаалах мэт. Дараа нь зүүн гараараа хоосон биетийг түлхэж баруун гараа ташаандаа авав.

	Тэнд өргөөтэй хөлөөрөө хоёр хэм хэмжтэл байлгаж байгаад урдаа авчрав. Антон бодлогошрон зогсоно. Зузаан эрүүтэй жаахан муруйдуу хянган хамартай, нүүрэнд нь сэтгэл дундуурхан байдал илэрнэ. Энэхүү дасгалыг хийхэд эцсээ хүртэл хөлөөрөө таван хэм хэмжсэн билээ. Хуяг руу хувингаа шидчихээд зугтаалаа гэхэд буугаа шүүрч аваад буудахад тавхан секунд хэрэгтэй байв. Түүний царайд, гарсан тооцоонд сэтгэл ханамжгүй мурчилзах байдал илэрч санаашран толгой сэгсрэв. Зэсээр цутгасан хүнд юүлүүрээр цагдаагийн толгой руу дэлсвэл хувингаас арай илүү үр дүнтэй байх болно. Харин цагдаа, гоожуурын өндөр чулуун хавтан дээр зогсож байвал яах бил ээ? Дороос нь дээш цохиж болохгүй нь лавтай. Бүх юм тэр үеэсээ л шалтгаална. Магадгүй, тэр үед өөр цагдаа байхгүй ч байж магадгүй, бас өндөр чулуун тавцан дээр зогсохгүй ч байх юм бил үү?

	Антон модон вандан дээрээ эргэж хэвтээд унтахыг оролдов. Маргааш гэхэд сэтгэл санаа тайван, хүч чадалтай, сэргэлэн байх учиртай. Ноосон хөнжлөөр хучтал дахиад л бууны тос, хүний хөлс үнэртэнэ. «Хөөрсөн сэтгэлд нь партизаны хуаран яг л нөгөө орхиж гарсан шөнийнхөө янзаар үзэгдэх шиг болж цогшсон галын дэргэд отрядын дарга Гетман, улс төрийн удирдагч хоёр суугаад буу сум авчрах даалгаврыг боловсруулж байгаа нь харагдана. Эдгээр бууг шинээр байгуулагдсан партизаны отрядад өгөх ёстой байсан боловч хотод ажиллаж байсан хувьсгалт залуучуудын байгууллагын гишүүн арван хүн гэнэт илчлэгдэж цагдаад баригджээ. 

	Үлдсэн карабинууд хаа байгааг ганцхан хазгар залуу л мэдэх байв. 

	Дараа нь тэр шөнийн бүрийд сүрлийн ёзоор цайвартах хар талбай, тоос дарсан бөглүү харгуй, нэгэн аварга том мод, хажуугаар нь шумуул шунгинаж, мэлхий ваагласан хуучирч орхигдсон тээрмийн сүүмгэр барааг дүрслэн бодов. Дөхөж очоод элгээрээ газар хэвтэж модон мөрөвч угсарсан хүнд маузер бууг өмнөө бариад уйтгартайхан харагдах усан тээрмийг удаан ажиглана. Тэр зүгээс ямар нэг сэжигтэй авиа үл гарна. Нууц дохионыхоо үгийг хэлээд бас л хаширлан өвстэй далангаар явж тээрэмд үнэхээр нэг ч хүн байхгүйг мэдэж авав. 

	Тээрмийн хаалга тулсан таягийг хараад сэтгэл нь амрах шиг болов. Таягаар тулсан нь хотод уулзахыг дохиолсон хэрэг. Тэглээ ч гэсэн хавь ойрыг сайн ажиглаад тээрмээс зайдуухан хэвтэх нь зүйтэй гэж үзэв. Олон шумуул түүнийг өршөөлгүй хатгаж, толгойны нь хажуугаар бөөнөөрөө жунгиналдан ирэхэд нусныхаа алчуурыг гаргаж хүзүүгээрээ ороогоод өмднийхөө шуумгийг доошлуулав. 

	Үүр цайтал тэнд сууж, өглөөний нарны улаан туяанд өндөр модны орой, хадсан тарианы талбайг сайтар харав. Тэгээд усан тээрмийн хажууд гар буугаа нуугаад жижигхэн горхинд орж угаалга хийв. Баримтынхаа найдвартайд итгэж зэвсгээ нуугаад холбоо барих ёстой хот тосгон руу тайванхан орж очоод шуудхан цагдаа нартай тааралдаж ирсэн тухайгаа аятайхан ярьдаг байв. Дараа нь буудалд очно. Буудлын эзэн биеийн байцаалтыг нь цагдаагийн хэсэг дээр авч очиход ахлах харуул баримт бичгийг нь шалгаж байх тэр үед тухтайхан нойрсож байдаг байв.

	... Ингээд л замд гарч хотод орж ирсэн юм. Өглөөний нар гийж, чулуу дэвссэн урт гудамжинд гар үйлдвэрийн олон жижигхэн мухлагтай дээврийн хүрээ нь өргөн хоёр давхар хоёр байшинд хүрч ирэв. Байшин бүрийн хойно, өмнө талд нь чулуу дэвсмэл, өргөн хаалгатай хашаа барьжээ.

	Анх удаагаа энэ хотод ирж байгаа учир юуны өмнө зохион байгуулалттай нь танилцах болов. Угаалгын усны гол урсан хот нь уртаашаа үргэлжилсэн, чимээ шуугиан, хөдөлгөөн багатай байна. Өглөөний цэнхэр тэнгэр өөд хатсан үзүүрээ ёрдойлгон хэдэн агч мод, голын гулдирал бас нэгэн жижигхэн дэвсэг дээр дугуйны нь оронд том чулуу дэрлүүлэн орхисон ачааны хоёр тэрэг харагдав. Урт зам туулж шөнөдөө нойргүй хоносноос ядарч туйлдсан сахлаа ч хусмаар санагдав. Саяхан шалаа шинэчилсэн үсчний газар орж нүдээ дутуу аньж суугаад сахлаа хусуулав. Эелдэг зантай сониуч үсчний элдэв асуултад хариулж байхдаа золтой л үг алдчихсангүй. 

	Дараа нь зах руу явах замдаа гуталчны мухлагуудын хаягийг харж яваад «Эхлэлт» гэдэг гутал засварын мухлагийг олж зориуд ханзалсан аяныхаа гутлыг оёж өгөөч гэж гуйлаа. 

	Зах дээр зөөлөн боов хайрч байгаа газар дайралдахад чоно шиг өлөн яваагаа мэдэв. Гуталчнаа олохынхоо өмнө жаахан юм идэж авъя гэж байтал нөгөө нууц төлөөлөгч хүрээд ирсэн хэрэг... 

	Энэ шөнө түүний амьдралын сүүлчийнх нь байж магадгүй. Маргаашийн явдлаас л хамаарна. Хувь заяа гэдэг юм байхгүй, харин тэмцэл байна. Тэмцэлд мянга мянган тохиолдол бий... 

	Эхний арван секундэд, хуягаас зуун метр холдоно. Зуун метр зайд гар буугаар хүний дүрс ононо гэдэг амаргүй. Богино голтой бууны сум холын бай онодоггүй юм. Түүний зэрэгцээ наашаа цаашаа мурилзаж гүйнэ, тэвдсэн цагдаагийн гар чичирнэ. 

	«Тэнэсэн сум тархинд тусаж магадгүй» гэж айдас хүрнэ. Гэвч зоримог зангаар элдэв бодлыг захирч сурсан болохоор гол зүйлдээ анхаарлаа төвлөрүүлэв. Хуягийн хөдөлгөөн бүрийг, хөнжил дотроо мөч бүрийг хэмжиж үзэв. Цутгамал хүнд зэс юүлүүрийг барьж нүдээрээ харах шиг санагдана. 

	Хөлөө атийгаад хөнжлөө толгой дээгүүрээ нөмөрснөө гэнэт босоод гутлаа тайлав. Партизаны амьдрал гутал хувцсаа тайлж унтдаг заншлаас нь хөндийрүүлжээ. Дараа нь цуваа тайлж эвхээд дэрний оронд тавив. Дахиад эргэж хэвттэл чамархайгаар нь хатгав. 

	«Унтахгүй болохгүй» гэсэн бодол төрнө. Сэтгэл ихэд хөөрч нойр нь хулжсан учир унтаж өгөхгүй байв. Өнгөрсөн шөнийн аялал, санамсаргүй баривчилга, зугтаах төлөвлөгөө, байнгын эргэлзээгээ эргэцүүлэн бодсоор уураг тархи нь нойронд дийлдэхгүй болжээ. Одоо түүний бодол дахиад л хорионд сууж байгаа энэхүү өгөршсөн байшинд ирэв.

	Энэ бол доод давхарт нь олон нийтийг удирдах газар, дээд давхарт нь тойргийн ба цагдаагийн газар байрладаг хоёр давхар байшин. Байршлаасаа болоод гэгээн цагаан өдрөөр зодож нүдэхийн аргагүй тул шөнийн цагаар эрүү шүүлт, байцаалтаа явуулдаг биз ээ. 

	Энд доор нь зоорь байгаа болов уу? Байгаа бол нөгөө баривчлагдсан арван залууг тэнд эрүүдсэн байх даа... 

	Тайвшрахын тулд отрядын нөхөд нь бороотой өдрүүдэд нойтон мөчир дээр унтахдаа боддог, сайхан бодол боллоо. Дайны төгсгөл ойртож байгаа тухай, улаан армийн ялалтын тухай бодож эхэлдэг хуучин шалгарсан аргад шилжив. Зөвлөлтийн цэрэг Бессарбийг чөлөөлж байв. Хоёр гуравхан долоо хоногийн дараа Болгарт орж ирнэ. Ер нь хэн гэдэг хүн ямар ажлаар хотод орж ирснийг нь илчиллээ ч, улаан армийг иртэл амьд үлдэх найдвартай байв. Энэ бодол нь улам сэргээж баяр хөөрөөр бялхуулав. 

	Энэ баярыг сэтгэлийнхээ гүнд дарахгүй бол шийдсэн хэргээс ухрааж болох тул нөгөө тал руугаа хөрвөөж өөр зүйлийн тухай бодохоор шийдэв. 

	Ойр хавьд уйтгартай нам гүм, байшинд амьд амьтан байгаа гэхэд итгэхийн аргагүй. Хот ч бас тэр аяараа нам гүмд автжээ. Гэтэл ачааны тэрэгний хүчтэй нүргэлэх дуу сонстож өгөршсөн байшинг доргиулан өнгөрч явав. Залхаан цээрлүүлэгчдийн салаа ачааны машинаар явж байгаа юм болов уу? Залхаан цээрлүүлэгчид энэ хотод харагдахгүй нь гайхалтай. Хотоос хориод километр орших тосгонд залхаан цээрлүүлэгчдийн том анги байрлаж байгааг мэдсэн юм. 

	... Нэг удаа санамсаргүй уулын жижиг тосгонд орчихлоо. Давсны эрэлд явж байсан хэрэг. Тэр үед давс гэдэг зүйл аюултай ховор юмны нэг болоод байсан юм. Тосгоны гадна буцахдаа авна гэж бөөрөнхий давсаа орхиод нууц холбоочинтойгоо уулзтал захиргааны байшинд жижигхэн багш хүү хоригдож байгаа тухай хэлэв. Тэгээд, хоньчны овоохойд нуугдаж өнжөөд шөнө болоход бөөрөнхий давсаа үүрч аваад уул руу зүглэв.

	Хамгийн ойрхон харагдах ой руу шууд чиглэн явав. Жижигхэн товцог дээрх тосгоны сүмийн дэргэдүүр өнгөрч явтал хүмүүсийн ярилцах сонстож хүрз зээтүүний дуу хангинан хэрэгт дурлаж, түр чагнаж зогстол харанхуй шөнийн нам гүмийг цочоосон гэнэтийн аймшигт нүргэлээн гарч дараа дараалан бөглүү цохих дуу, хараалын үг урсав... 

	Хожим хойно жаахан багш хүүг цаазлахад гэрчээр оролцсоноо мэджээ. Тэр орой залхаан цээрлүүлэгчид тосгонд ирцгээсэн нь тэр байжээ... 

	Үгүй ийм юм бодоод байвал хэзээ ч унташгүй! Хүүхэд ахуйн цагаа, аль эрт талийгаач болсон, эршүүд царайтай өргөн духтай өндөр нуруутай ээжийгээ дурсъя гэж санаа бодлоо хувиргав. Ээжийн дүр сэтгэлд нь бууж ирэхэд сэтгэл санаа нь уужирч түрүүчийн хүчтэй сэрэл тайвшрав. Лозенецын жижигхэн байшин сэтгэлд нь тодорч дээр үед тоймгүй сайхан цэцэг, хойд талаар нь хулуу, эрдэнэ шиш ургадаг байсан ногооны хашаа үзэгдэх шиг болов. Ингэж түүний бодол эхлээд өнгөрсөн ахуй цагаа, төрсөн гэрээ дурсаж, дараа нь Витоша ууланд хийсэн нууц хуралдаан, найз нөхдийн нь гэр орон, коммунист намаар хүмүүжигдэн, ангийн тэмцлийн гал дунд бойжиж хатуужиж ирсэн замаа эргэж санав. Антон шаардлагатай үед амь насаа өгөхөд ямагт бэлэн байдаг. Тэмцэлд үрэгдсэн, талийгаач болсон нөхөд нь амьд үлдсэнээсээ илүү болж харагдав. Энэ тэмцэлд шаардлагатай бол өөрөө ч гэсэн тэдэнтэйгээ нэгдэхэд бэлэн байна... 

	Унтахынхаа өмнө цагдаагийн даргын ширээний нүдэнд цохилж байгаа цагаа бодож харамсав. Баримт бичиг, цаг хоёроосоо сална гэхэд хэцүү байв. Ялангуяа баримт бичгээ алдвал тун золгүй юм болно. Тосгоны удирдлагад ажиллаж байгаа нэг нөхөр нь олж өгсөн байв.

	Хуучны турк цаг нэг цагийн дохио цохих үед унтав. 

	Эндхийн шорон гэдэг нь арын хашаа руу харсан ганц цонхтой, баривчлагдсан улсыг түр хорьдог энэхүү харанхуй хавчиг тасалгааг хэлнэ. Ганц цонхны нь шил олон жилийн турш тоосонд дарагдсаар нарны гэрэл ч бараг орохгүй шахам бохирджээ. Хананд цутгаж бэхэлсэн хүнд төмөр сараалж цонхны цаана харагдах төдийхөн байна. Цахилгаан гэрэлгүй бол өдрийн цагт хувцас хунараа олж өмсөхийн аргагүй. 

	Өглөөгүүр сэрээд цагийн баримжааг захиргаан дээр болж байгаа шуугианаар тодорхойлохыг оролдов. Хонгилоор харуулын гутал чахрах, шатаар пижигнүүлэн өгсөж уруудах хүмүүсийн хөлийн чимээ гарна. Цагдаа нар гар нүүрээ угааж, хашаан дотор хөөцөлдөж гүйцгээнэ. Цаг нь эрт байна. 

	Чимээ жаахан татарч, хотын цаг долоо цохихыг хүлээж байгаад хаалгаа балбатал удалгүй, хүн хаалганы цаанаас яагаад цохисон болохыг асууснаа хашааны дотор гар нүүрийг нь угаалгахаар гаргаж ирэв. Цагдаа нар түүнийг сониучирхан харцгаана. 

	Цагдаа бага ч гэсэн анхаарал тавьж байгаад Антон баярлаж байв. Учир нь түүнийг гаргаж ирсэн цагдаа шар толгойтой залуу, гар нүүрээ угаахад нь ус хийж өгөв. Энэ байдал нь түүнийг зоригжуулж, залуу цагдааг тамхи худалдаж авчирч өгөөч гэж гуйгаад өөрөө хонгилд хүлээх завсраа цагдаа нарыг ажиглаж: «Эдний хэн нь намайг бууддаг бол?» гэж дотроо бодож зогсов. Байдлыг нь сайн ажиглаж авах гэж бодсон, усанд авч явсан хар үстэй нөгөө өндөр цагдаа харагдахгүй байв. Одоо л дөнгөж босоод хувцас хунараа өмсөж хөдөлж ядан байгаа цагдаа нар бол угийн залхуу тариачид, алба хаасан нэр зүүж өнгөрөөдөг, хувийн ажил, гэр орноо улсын аюулгүй байдлаас илүүд бодож байдаг улс юм. 

	Антон, тэднийг баргар царайлан харж, дур зоргоороо аашилж байгааг нь аргагүйн эрхэнд тэвчихэд хүрсэн басамжлагдан байгаа сэхээтэн хүний дүр үзүүлнэ. 

	Цагдаа нараас яагаад баривчлагдсанаа асуухыг оролдвол: «Даргаас асуу! Тэр л мэднэ» гэж ууртай хариулна. 

	Долоон цаг хагас дөхөж ирэхэд албан ажил эхлэх болж Антоныг дахин өрөөнд нь түгжив.

	— Юм идмээр байна. Надад идэх юм аваад ирээч гэхэд харуул зөвшөөрч мөнгийг нь авч яваад түдэлгүй аарц хавчуулсан боов авчирч өгөв. Түүнийг нь амтархан идээд, вандан дээрээ сууж тамхи татав. Угийн тамхичин хүн биш боловч хоронд нь дасаж амжжээ. Хүнд үед тамхины утаа тайвшруулдаг байв. 

	Нөгөө хөвгүүн бид хоёроос өөр баригдсан хүн байгаа эсэхийг мэдэх юм сан гэж санав. Бараг байхгүй нь мэдээж болохоор харуулын хэл амыг таталж илүү зүйл асуугаад яах вэ. Хэрвээ өөр хүмүүс байсан бол салхинд гарч яваад тааралдах юм уу, хоёул гурвуулаар нь хорих нь лавтай. Антон өөр хүн усанд явуулчих вий дээ гэж айж байв. Асуудал шивэрлэгдээгүй хэвээр үлдэв. Түүнийг усанд явуулаач бил үү, үгүй ч бил үү, хэдийд ч явуулах юм билээ. 

	Өнөөдөр л оргоё. Хойшлуулаад байх цаг алга. Өнөө орой, отрядаас хоёр нөхөр нь ирж эндээс долоон мод газар байдаг түр буудалд хүлээж байх болно. 

	Эл хоёр нөхөртэйгөө уулзаж, болсон явдлыг яриад хамтаараа эргэж тээрмийн уснаас зэвсгээ гаргаж аваачна. Партизаны отрядад өдөр бүр хүн нэмэгдэж зэр зэвсэг хүрэлцэхгүй байгаа. 

	Нөгөө нууц төлөөлөгчийг харагдаасай гэж зөндөө хүсэв. Хэрвээ тааралдвал дахин дур зоргоороо баривчлагдсаныг нь эсэргүүцэж өнөөдөр дахиад усанд явуулах эсэх, дарга нар нь өөрийн нь талаар ямар санал бодолтой байгаа тухай тойруу замаар асууж мэдэхийн хүсэл болов. Антон дуугаар нь танимаар бодогдовч олон хүний дүнгэнэн ярих, хаалганы тас няс хаагдаж нээгдэх, шатаар дээш доош пижигнүүлэн өгсөж уруудах түмэн янзын шуугиан дотроос тааруухан таних хүний ярих дууг ялгаж салгахын аргагүй. Нөгөө залуу хөвгүүний өрөөнөөс ч дуу чимээ үл гарна. Унтаж байх хооронд аваад явчихсан юм биш биз?

	Хана руу очоод товштол нөгөө хүү ханы цаанаас хариу өгөв. Өөрийнхөө нөхцөл байдлыг шүүн тунгааж хэзээ салхинд гаргах бол гэж бодож хэвтээ нь лав. «Ямар хэрэгтэй гэж гэр орондоо ном хадгалж байсан юм бэ» гэж Антон уурлан бодов. 

	Хаалганы цоож дуугарч, нууц төлөөлөгч орж ирэв. 

	Зунгагтай өтгөн шар үсээ саяхан норгоод гэдрэг нь самнажээ. Саяхан зах дээрээс зөөлөн боов худалдаж аваад идсэн бололтой. Боовны үйрмэг эрүүн дээр нь наалдсан харагдав. Түүний барзгар царайд хэнхэг байдал илхэн, ихэмсэг дээрэнгүй цэнхэр нүдээр ширүүн харж:

	— Дарга руу оч! гэж хэлээд гарч явав. Антоныг хонгил дундуур тууж явсаар шавар болсон сарампай ханатай хүлээлгийн өрөөнд, зам явах авахаар цугласан олон тариачны дунд авчрав. Нууц төлөөлөгч хаалга цохиод түүнийг дотогш нь түлхэж оруулав. 

	Халцарч, тоосонд дарагдсан хөх дэвсгэр өрөөний гол дунд дэвсээд хуучин цагийн бичгийн ширээ үзүүрт нь тулгаж тавьжээ. Ширээний цаана хааны хөргийг, Гитлерийн хөрөгтэй зэрэгцүүлэн өлгөсөн байна. Дарга түүнийг хүйтэн харцаар ширтэнэ. Үзүүрээрээ инээдэмтэй махалж бүдүүрсэн хамар дороо жижигхэн сахалтай тэр дарга хоёр гарынхаа хооронд төмөр шугам хөвчлөн барьж зогсоно. Антоны гоолиг нурууг харцаараа хэмжих мэт харснаа наранд түлэгдсэн бор царай, улаавтар сортой болсон үсийг ажиглан, хувцсыг нь шинжээд улаан нүүр лүү нь ширтэв.

	Ам нээхээс нь өмнө амжиж Антон ширүүнээр

	— Хэдий болтол намайг энд хаших юм бэ? гэж асуув. 

	Цагдаагийн дарга энэ ширүүн үгэнд гайхсандаа болж тонгойсноо уур омог нь шатаж

	— Эхлээд би яръя. Дараа нь чи яриарай гэж хашхиран ширээгээ төмөр шугамаар дэлдэж авав. 

	Антон мөчөөгөө өгөлгүй

	— Явж заргалдана, гомдол гаргана даа гэж улам цаашлуулав. Цагдаагийн дарга түүнийг сорих мэт удаанаар ширтээд:

	— Чи эхлээд хэдэн асуултад хариул! Дараа нь хэн гэгч хүн хэнд гомдол гаргаж байгааг чинь үзье гэж хэлээд хөмсгөө хорсолтой зангидаж нүдээ сэжигтэй онийлгон харав. 

	Антон хариуд нь ихэд дургүйцэж харлаа. Энэ маягаар бага зэрэг өдөж байр сууриа бэхжүүлэх зорилготой байв. Ямар байдал гаргах гэж байгаагаа олон удаа бодож боловсруулсан бөгөөд бараг үүрэг биелүүлэхээр явах бүрдээ эргэж санадаг байв. Харин одоо олигтойхон байх л үлдээд байна. 

	Антон бардмаар:

	— Би бэлтгэл хурандаагийн хүүхэд, үүгээрээ түрүү барих гэж байгаа юм биш. Гэлээ ч ядахдаа эсэргүүцэх эрх байлгүй яах вэ гэв.

	Цагдаагийн дарга өрөөсөн хөмсгөө сэгсийлгэн гадаад байдлаар нь хэлсэн үгээ баталж байгаа эсэхийг үзэх гэж оролдох мэт харснаа:

	— Надад хамаагүй... та өөрийгөө юу гэж хэлэх нь хамаагүй гэж хэлэхдээ дууны нь өнгө өөрчлөгдөж энэ удаа «Та» гэж дуудаад: — Хэн болохыг тань дараа тодруулна. Юугаар хотод ирсэн тань сонирхолтой байна гэж ярив. 

	Антон асуудал хүлээж байсан болохоор зүгээр л хариуд нь

	— Морин тэргээр гэв. 

	— Хэзээ ирсэн бэ?

	— Өчигдөр өглөө

	— Морин тэрэгчнийг хэн гэдэг вэ?

	— Петко гуай гэж байсан. 

	— Овог нь? 

	Цагдаагийн дарга ширээн дээрээ тонгойж суугаад хариултыг нь хичээнгүйлэн бичнэ. 

	— Мэдэхгүй, настай тариачин эр байсан. 

	— Мэдэхгүй гэдэг чинь муу үг, үүнээс болж л баривчлагддаг юм. 

	— Худалч хүнийг бол тэр биз дээ. 

	— Хн... морин тэрэгчин хаанаас олсон бэ?

	— Дээд Оряхийн галт тэрэгний буудлаас

	— Та хөлсөлж авсан уу?

	— Үгүй, аваад яваач гэж гуйсан

	— Морин тэрэгчин аль тосгоны хүн бэ?

	— Надад хэлж л байсан юм. Юу гэж хэлснийг нь санахгүй байна, мартчихаж. 

	— Хн... мартчихаж... нэг бол мэдэхгүй, үгүй бол мартдаг хүн юм биз дээ?

	Цагдаагийн дарга харандаагаа тавьж сандлынхаа арыг налаад Антоныг тавласан маягтай харж

	— Санахыг оролдож үз гэж тохуурхан хэлэв. 

	— Санаж болох байх аа, харин одоо яах бол, Мийков гэсэн шиг санагдах юм. 

	Мийков гэсэн тосгон ерөөсөө байхгүй гэдгийг Антон сайн мэднэ.

	— Лавтай санахгүй байна. Тэгж л байсан шиг санагдана. 

	Цагдаагийн дарга хариултыг дэвтэртээ бичив. 

	— Морин тэрэгнээс хаана буусан бэ?

	— Хотын захад

	— Хот руу орж ирэлгүй тэнд буухын учир юу бил ээ? 

	Антон одоо өөрөө тохуурхаж

	— Тэгж л бодогдсон юм гэж хэлэв. 

	— Уухай бодогдсон гэнэ... тэгээд хотын захад буугаа юу?

	— Хэрвээ та миний оронд байгаа бол мөн л тэгэх байсан биз. 

	— Та юу хэлэх гээ вэ?

	— Гучин мод газар тэргэн дээр нүдүүлж залхсан хүн хотын зах харагдвал бушуухан буухыг бодно гэж хэлэх гэсэн юм. Шөнөжин таныг тэргэн дээр сэгчсэн гэж бодоод үз л дээ?

	— Шугамын автобус хүлээхгүй яасан юм?

	— Хүлээх гэж бодсон юм. Гэвч буудалд бохир өрөө өгөхөөр нь тэнд унтсанаас больсон нь дээр гэж санаад галт тэрэгний буудлаас явган гарсан юм. Хэрвээ тэрэгтэй тариачин дайралдаагүй бол хотод явган л ирэх байсан. Хаа тааралдсан газраа унтаж сураагүй хүн би. 

	Түр чимээгүй сууцгаав. Цагдаагийн дарга тэртээ өнцөг ширтэж шугамаараа хацраа илнэ. Дараа нь түүнийг харалгүй хүнгэнүүр дуугаар:

	— Хотод юу хайж ирсэн юм бэ? гэж асуухад нь

	— Энд нэг ажлаар ирсэн юм гэж Антон тоомсоргүй хариулав. 

	— Ямар ажлаар?

	— Үүнийг би хэлж чадахгүй. 

	— Та суллагдъя гэж байгаа бол хэлэх л болно доо

	— Замын хуудсан дээр бичээстэй байгаа

	— Замын хуудас чинь хугацаатай... Хугацаа нь нэг сарын өмнөх... хүчингүй... Та хотод юу гэж ирснээ хэл л дээ. 

	Антон хайрцаг дотроос янжуур гаргаж гэр орондоо байгаа юм шиг огт тоосон шинжгүй асааж татав. Тэр ч байтугай асаахынхаа өмнө янжуурынхаа бөгсийг хайрцаг дээрээ тогшив. Цагдаагийн дарга түүнийг харснаа юу ч дуугарсангүй. 

	— Ямар учраас энд ирснээ хэл гэж сүрхий уурлаж тэсвэр алдсан дуугаар хэлэв. 

	— Энэ бол миний хувийн амьдралтай холбоотой зүйл... Танд хэлэхгүй. 

	— Тэгвэл таныг хэлтэл чинь хорино доо гэв. 

	— Дахиад нэг ч цаг илүү барих эрх та нарт байхгүй

	Цагдаагийн дарга босож ирээд:

	— Та чинь яасан зоргоороо хүн бэ? гэж урдаас нь бараг хашхирах шахам хэлээд: — Хэрвээ асуултад хариулахгүй бол зооринд оруулна. Маяглаад байхын хэрэггүй. Хаана байгаагаа мэдэж байгаа биз, цайны газар байна гэж санаа юу? гэж асуув. 

	— Антон дуугарсангүй. 

	— Энд ямар учраас ирснээ хэлэх нэг минутын хугацаа танд өгье гээд цагдаагийн дарга цонх руу очиж буруу харан зогсов. 

	Гаднаас хотын нэг жигдийн намуухан нүргээн сонстоно. 

	Тэрэгний хяхтнах дуу, цонхны дэргэдүүр өнгөрч гарах хүмүүсийн хөлийн чимээ, ярилцах дуу сонстоно. Цонхоор алсын уул цэнхэртэн, ганц ч үүлгүй тэнгэрт өглөөний нар гийнэ. 

	— Та намайг аргагүй байдалд оруулж байна даа гэж Антон хүчинд автаж нууцаа дэлгэж байгаа хүний зөөлөн дуугаар, — Нэг эмэгтэй рүү ирсэн... гэж хэлэв. 

	Дарга цонхон дээрээс эргэж сониучирхан харав. Нууц төлөөлөгч хөгжилтэй инээмсэглээд гялгар нойтон үсээ илэв. Харин Антон толгойгоо гудайлгаж уурлаж унтууцсан маягтай зогсоно. Дарга түүнд ойртон ирээд:

	— Хэн гэдэг эмэгтэй вэ? гэж асуух зуур утас дуугарч, бөхийн авав. Нэгэн хүн тэвдсэн дуугаар ямар нэгэн юмны тухай мэдээлж байв. Цагдаагийн даргын царай аяндаа барайж

	— Хаанаас оллоо гэнэ ээ? Хэзээ тэр вэ? Дагаад яв... ямар ч байсан ганцаарыг нь битгий явуулаарай... жаахан хүлээ гэж хэлэв... 

	Дарга алгаараа утсаа хааж Антоныг харалгүй нууц төлөөлөгчдөө

	— Наадхаа аваад яв. Ахлагчийг биеийн байцаалтыг нь шалгаж үз гэж хэл, Продим руу утаст гээрэй. Хуягуудын байранд өг гээд баяртай гэж ч байгаа юм уу, зайл ч гэж байгаа юм уу, алин ч мэдэгдэхгүй гараа дохиод дахин утсаар ярьж эхлэв. 

	Нууц төлөөлөгч хүлээлгийн өрөөнд оруулаад ир гэхэд: Антон

	— Намайг нөгөө хуучин өрөөнд минь оруулаад өгөхгүй юу? гэв. 

	Хуягууд бас л янз бүрийн хүмүүс элдэв хангайн юм асуугаад болохгүй гэж Антоныг гуйхад, нууц төлөөлөгч хэсэг бодол болсноо, 

	— Дураараа л болохгүй юу гээд нөгөө жижиг өрөөнд нь хүргэж өгөв.

	Энэ үеэс эхлээд хотын цагийн удаан цохилтыг тоолж эхлэв. Минут бүр зовлонтой удаан өнгөрнө. Нөгөө нууц төлөөлөгчийн амласан үдийн хоол, дараа нь усанд явуулахаар дахиад цагдаагийн дарга дээр дуудахыг тэсэж ядан хүлээнэ. Хонгилд чимээ гарахыг амьсгаа дарж, чих тавин чагнана. Цагдаагийн ахлагч зам явах өгсөн Пордимын цагдаагийн ангитай утсаар холбоо барих гэж оролдож байж магадгүй сэн. 

	Холбоо барьж амжвал тэндээс дүрвэсэн Антон гэж хүн байхгүй хуурамч үнэмлэх байна гэдгийг мэдэгдэх аюул бий. 

	Санаа зовоод орон дээрээ хэвтэж, босож, хавчиг өрөөндөө ийш тийш алхлав. Нэг зүйлээс нөгөө рүү бодол үсчинэ. Тэр бодол, одоо отрядаас гарч яваа байж магадгүй, өнөө шөнөдөө уулзах ёстой нөхөд рүү нь аваачна. Үгүй бол өнгөрсөн үйл явдал санагдаж зургаан буу нуусан нөгөө усан тээрмийг нүдний нь өмнө харагдуулна. Хотын гудамжнаас дуулдах тайван амьдралын чимээ түүнийг тэмцлээс холдуулж сэтгэлийн нь гүнд гуниг төрүүлнэ. Зугтааж байгаа байдлыг дүрслэн бодох гэж оролдоно. Урьдчилан мэдэхийн аргагүй ээдрээтэй олон нарийн зүйлээс, тохиолдож болзошгүй арав хорийг дүрслэн бодож үзэв. Өөрийгөө тайвшруулах гэж дэмий оролдоно. 

	Арван хоёр цагт нууц төлөөлөгч ирж хаалга онгойлгоход үүд цоожгүй байсныг сая мэдэв. Антон үгийг нь чагнаж зогсов. 

	— Танд хоол авчирлаа гэж хэлээд тавагтай шөл ширээн дээр тавих зуураа: — Утас залгаж амжсангүй, одоо шархтсан үймээн дэгдээгчийг авчирна гэв. Антоны сэтгэл амарч санаа алдсанаа дараагийн үгийг нь дуулаад царцчих шиг болов. Нууц төлөөлөгч үүнийг нь дургүйцээд уурлаж байна гэж ойлгосон нь яамай. 

	— Аз муутай хүн юм. Утасны шугам завгүй яриад байна. Өнгөрсөн шөнө залхаан цээрлүүлэгчид «ойнхонтой» тааралдаж тулалдаан болжээ. Одоо ч гэсэн тэдний мөрөөр мөшгөж яваа юм байгаа гэж төлөөлөгч түүнийг тайвшруулав.

	Харуулын албаны хүн гараад ирэхдээ зүсэм талх, сэрээ тавьсан таваг, сандал дээр тавиад барьж ирэв. Антон сэтгэл хөдөлснөө нуусхийх гэж ханзан дээр суугаад идэж эхлэв. Өвдөг нь чичирч байвч биеэ барьж болгоомжтойгоор

	— Хаана тэдэнтэй тулалдсан юм бол доо? гэж асуув.

	— Хотоос зүүн урагш.

	«Миний уулзах ёстой нөхөд байж болзошгүй. Манайх бол баруун талд баймаар сан. Лав өөр отряд байх» гэж дотроо бодоод болсон явдлыг огт сонирхохгүй байгаа дүр үзүүлж, 

	— Жаахан цэвэр агаараар амьсгалмаар байна, намайг дахиад усанд явуулж өгөөч гэж тайван өгүүлэв.

	— Хашаан дотор жаахан зугаалахгүй юу гэж төлөөлөгчийг санал болгоход:

	— Би л баривчлагдсан хүн гэсэн шиг явснаас усанд явсан минь дээр.

	— За яах вэ тэг л дээ. Морь авчрахаар, гурван цагийн үед усанд явуулъя гэж нууц төлөөлөгч хэлэв.

	Антон авчирсан шөлийг амтыг нь бараг мэдэхгүй идэж дуусгав... Сайн хооллон хүч тэнхээ авах хэрэгтэй.

	Удалгүй хажуугийн өрөөний хаалга онгойх нь дуулдаж нөгөө залуу хүүг гаргав бололтой. Байцаалтад оруулж байгаа юм биш биз? гэж сэтгэл түгшин бодов. Өөрийн нь санаснаар, үнэхээр жаахан зөөлөн хандах болов уу? Хэрвээ залхаан цээрлүүлэгчдэд шилжүүлбэл ч хөөрхий минь өнгөрлөө гэсэн үг. Антон сэмхэн явж, хаалганы дэргэд очоод самбарт нь чихээ нааж чагнав. Анхаарал татмаар чимээ сонсогдсонгүй. Гэнэт хашаан дотор тэрэг түжигнэж шатаар өгсөж яваа хөлийн чимээ дуулдав. Хаалганы зэвэрсэн бариулыг дарвал хаалга аяархан онгойв. Хонгил хов хоосон ажээ.

	Зүрх нь хүчтэй цохилно. Одоохон зугтаах гээд үзвэл яасан юм бэ? Хурдхан шатаар өгсөөд гудамжинд гараад авбал л боллоо... Хүн зогсоовол хоригдсоор байгаад залхаж гүйцлээ гэж хэлнэ. 

	Гаднаас нь түгжээгүй орхисон болохоор үгэнд минь итгэж байна. Тэр ч байтугай дарга нь хүртэл намайг харуулынхны байранд байрлуул гэж хэлээ биз дээ. 

	Бүүдгэр гэрэлтэй хонгилоор явсаар харуулынхны өрөөнд тулж очоод шагайж үзвэл ганц харуул хаалга руу харж суугаад, сандал дээр тохож тавьсан хөх цамцныхаа товчийг хадна. 

	Антон жаахан гэдрэгээ болтол гишгэж байсан шалны банз хяхтнахад харуул босоод хүрч ирэв. 

	Хоёул бие биеэ хүйтэн харцаар ширтэлцэв. Харуулын хүн сүрхий ухаалаг байрын царайтай, мууран нүдтэй өргөн мөртэй, намхан эр байв. Антон түүнийг харж инээмсэглэв. 

	— Хаачиж яваа юм бэ? Хэн чамд зөвшөөрсөн юм гэж харуул сүржигнэв. 

	— Чам руу ирлээ гэж Антоныг хэлэхэд

	— Над руу юу?...яаж онгойлгов? гээд харуулын царайд түгшсэн байдал илрэхэд:

	— Намайг ерөөсөө түгжээгүй, харанхуй тасалгаанд суусаар байгаад залхаж гүйцлээ гэж Антон бушуухан тайлбар тавив. 

	Харуулын царайд үл итгэх байдал илэрч:

	— Бушуухан буц гэж зандрахад нь:

	— Дарга намайг харуулын өрөөнд байхыг зөвшөөрсөн юм... 

	— Олон үг ярилгүй буц!.. 

	Антоныг эргэхэд харуул араас нь дагаж явав. Түлхүүр дуугарч хаалгыг цоожлов. Харуулын эр тайван сууж товчоо хадаж авъя гэж шийджээ. 

	Харуулыг үзэн ядах аюултай хорсол төрөв. Сэжиглэсэн байдлаар харж байсан хувын өнгөт шар нүд нь санагдаж аюултай хүний нэг юм гэж бодов. 

	Вандан дээр суухдаа шүдээ чанга зууна. Тэр муу банз хяхтнаагүй бол гараад явчих байлаа. Хонгилд жигд биш алхаа сонстов. Залууг буцааж авчирч байгаа бололтой. Хааш нь аваачсан юм бол? Байцаагаа болов уу? Ийм хурдан байцаалаа гэхэд бас ч итгэх аргагүй. Түлхүүр дуугарч нөгөө нууц төлөөлөгч: «Чи түүнийг таних эсэхээ сайн бодоорой, үгүй бол чамайг бага дарга Дичевскийд өгнө шүү. Түүн дээр очоод эхийнхээ сүүг ч хүртэл санах болно доо» гэж хэлэв. Залуу ямар нэгэн үг хариу болгож хэлэхэд нууц төлөөлөгч буцах замдаа «Гайгүй дээ, чамайг...» гэж занах шиг болоод өрөөний нь үүдээр хурдан хурдан алхлан өнгөрөв. 

	Хотын хоёр цаг цохив. Хонгилд харуулынхны хөлийн чимээ гарч түшмэд буцаж ирцгээн тасалгаандаа бичгийн машин цохих дуулдаж нэгэн эмэгтэй бусдаасаа ямар нэгэн юм асууна. 

	— Үхчихсэн, саяхан зам зуур үхчихлээ гэж ярилцав. 

	Саяхан шархадсан партизаны тухай яриа болж байсан, хөөрхий минь шархаа даасангүй дээ гэж Антон дотроо бодов. 

	Гудамжаар хүнд ачаатай тэрэг өнгөрөн явав. Хуучирсан байшин чичирхийлж, таазнаас шавар өмрөн унахад Антон зүүгээр хатгуулсан мэт цочив. Бүх бие нь хөвчрөн, гар нь чичирнэ. Энэ байдлаар дахиад нэг цаг болбол сэтгэл бачимдан амьсгаа нь багтарч магадгүй. Антон нэг үе алагдсан партизан, нэг үе тээрмийн дэргэдэх гоожуур, утсаар өөрийн нь тухай лавлахаар үүрэг авсан нөгөө ахлагчийн тухай бодол төрнө. 

	Цаг хугацаа хачин удаан өнгөрнө. Чих нь шуугьж, чамархайны судас учиргүй лугшина. Жаахан тэсэх хэрэгтэй. Одоогоор цагдаагийнхан алагдсан хүний талаар мэдээ цуглуулж, ийш тийш нь утасдаад завгүй байгаа... 

	Үе үе амьсгаагаа түгжин шуугиулан үлээж гаргана. Арай гэж гурван цагийн дохио дуугарахад вандан дээр суугаад хүлээж эхлэв. Цаг мөч өнгөрөвч хүн ирэхгүй байв. Энэхүү дарамт, зүрхийг нь урах шиг болно. Дарга руугаа аваачихаар харуулаас нэг нь одоохон ороод ирэх гэж байгаа юм шиг санагдана. Пордимээс дүрвэсэн тийм хүн байхгүй, ийм хүнд замын хуудас олгоогүй, төмөр замын буудалд Антон Ахтаров гэдэг хүн ерөөсөө буугаагүй гэвэл юугаа хэлэх бил ээ?.. Тэгээд, нөгөө цуутай харгис Дичевскийд шилжүүлж өгвөл хор идэхээс өөр замгүй болно. 

	Гэдрэгээ харж хэвтээд дээрх асуултад яаж хариулах, ямар бодолтой байх талаар бодов. Энэ бодолд автсанаас ашгүй зүрх нь учиргүй дэлсэхээ болив. Дөрвөн цаг дөхөж байсан ч бас л хүн ирдэггүй. Бараг найдвар алдаад байтал түлхүүр шажигнаж, хаалга онгойлгоход түрүүчийн нөгөө түгжсэн харуул үүдэнд зогсож байв.

	— За алив гараарай! гэж босгон дээрээс хэлэхэд нь

	— Хаашаа? гэж Антон асуув. 

	— Хашаан дотор

	Хөвчирсөн бие тавираад ирэх шиг болов. Босож хувцсаа өмсөөд өмднийхөө тэлээг чангалж, харуулын өмнүүр өнгөрч хоёулаа шатаар бууж хашаан дотор гарав. Морин тэрэгний дэргэд нөгөө гуталчин хүү харагдсангүй. Цулбуур барьсан нэгэн цагдаа саравч дотор овоорсон албан хаагчид, цагдаа нар луу нэг юм хашхирна. Цаашаа хараад бөөгнөрсөн хүмүүсийг ажиглавал саравчинд алагдсан партизаны шарилыг тавьчхаад сониучирхаж байгаа бололтой. 

	— Нөгөө гуталчныг аваад ирэхгүй, яав? гэж морь барьж байгаа цагдааг ууртай өгүүлэхэд, Антоны ар талд яваа харуул,

	— Надад тийм тушаал өгөөгүй гэв. 

	— Морио хэн хөтлөх вэ?

	— Энэ өөрөө хөтөлнө биз. 

	— Ганцаараа амжихгүй. Хүүе Паштрапанов, яваад гуталчныг гаргаад ир, усанд яваг. 

	Бөөгнөрч зогссон хүмүүс дотроос гарч ирсэн хүн нууц төлөөлөгч мөн болохыг Антон танив. 

	— Юу вэ? гэж тэр хүн асуув. 

	— Ганц хүн, энэ зэрлэг адгуусаар ус авчирч чадахгүй гэж морь барьж зогссон цагдаа ууртай өгүүлээд цахарсан хөөсөөр тургисан морийг гараараа дэлсэж авав. 

	— Чи өөрөө явахгүй юу?

	— Би жижүүртэй байгаа... Удирдах газраас нэг ч хүн холдож болохгүй гэж дарга тушаасан. Залхаан цээрлүүлэх ангийнханд ч хүч нэмэгдүүлэхээр явж магадгүй

	— Климент ээ! Май! Энэ түлхүүр!.. Очиж онгойлгоод аваад ир! гэж нууц төлөөлөгч нөгөө пагдгар харуулд түлхүүр өгөв. 

	Харуулыг эргэхэд, Антон өргөн мөр, богинохон махлаг биеийг ажиглав. Бүдүүн бүсэлхийгээрээ өргөн суран бүс бүсэлсэн нь яг л бүс төмөртэй бүдүүн торх шиг бөгөөд ер бусын гонзгой хэлбэртэй толгой дээрээ цагдаа малгай тавьсан нь улам ч инээдэмтэй болгосон ажээ. 

	— Юунд саравч дор хүүр тавиа вэ? гэж Антоныг асуухад

	— Ойн хүнийг авчирсан юм. Таних гэж зүдэрцгээж байна. Лав энэ нутгийнх биш бололтой гэж нууц төлөөлөгч харамссан дуугаар өгүүлэв. 

	— Харж болох уу?

	— Бололгүй яах вэ.

	— Паштрапанов, энэ морийг чинь тавилаа шүү гэж харуулын сүрдүүлэхийг үл тоомсорлон нууц төлөөлөгч мөрөндөө өлгөсөн цамцаа дэрвэгэнүүлэн Антонтой хамт саравч руу очив. 

	— Дор нь хүлэлгүй, муухай алдаа хийлээ. Одоо энэ үхдэлээс юу олж сонсох вэ дээ... Бага дарга Дичевский тэднийг, тахианы дэгдээхэй шиг хядна биз гэж үглэв. 

	Антон хажууд нь хөрсний яс шиг цайчихсан явав. Хөл нь эрээн булчингаараа өвдөж, үеэрээ өөрийн эрхгүй нугас хийнэ. Сэтгэл бачимдсанаас болоод нууц төлөөлөгчийн юу ярьсныг бараг сонссонгүй. 

	Саравчинд хүрч очив. Бөөгнөрсөн хүмүүс ярагдаж шарил руу очих зам гаргаж өгөв. 

	Тэнд гучин тав орчим насны хонгор шар үстэй, хүдэр том гартай, хөл нүцгэн, биерхэг эр хэвтэнэ. Өмссөн, бүдүүвтэр нэхээстэй хүрэн хувцас дээрх цусны толбо хуучин зэв шиг харагдана. Хоёр хөлөө алцайн, толгойгоо гилжийлгээд гэдрэгээ харж хэвтэнэ. Шанааны нь хууз ургаж, царай нь хөрөөд нирваан дүрийг олжээ. Засаагүй шар сахал, дутуу аниастай шилэн цэнхэр нүдийг нь ажиглахад дээрх дүр төлөв улам тодорч амьд юм шиг харагдуулна. 

	Антон хурдхан шиг гэдрэгээ болов. Таньдаг партизан биш байна. Шумэний отрядын нөхөр юм болов уу? Одоохон зугтаах гэж байж ийм юм харахын хэрэггүй. Хагас цагийн дараа өөрөө иймэрхүү байдалтай, халуунаараа хүүр болчихсон хэвтэх ч юм бил үү!

	Алагдаж амьд ертөнцөөс салсан хүнтэй зовлон хуваасан эв нэгдэл төрөв. Оршин тогтнох байдлыг нь ямар нэгэн үл мэдэх зүйл хөндөх мэт болж сэтгэлийг нь гуниг түгшүүр эзэмдэв. 

	Нууц төлөөлөгч Антоны царайг ажиглангаа

	— Таньдаг хүн байна уу? гэж асуухад

	— Хаанаас би таних бил ээ?

	— Нэг газар санамсаргүй дайралдсан юм биш биз? Таны зүс царай сүрхий цайчихсан байна гэж царай руу нь мөн л ширтсээр өгүүлэхэд

	— Алагдсан хүнийг анх удаагаа үзэж байна гэж Антон хэлэв. 

	— Зөөлөн сэтгэлтэй хүн юм. Харин надад хамаагүй... эмч нар шиг л гэсэн үг. Таныг дуудаж байна яваарай гэв. 

	Гуталчин хүү нь аль хэдийнээ морины цулбуураас бариад хажууд нь пагдгар харуул зогссон, Антоныг даллаж хувин юүлүүр хоёроороо ууртай зангана. 

	Залуу хүүгийн хүрэн нүд гунигтай сүүмийн, баяр баясгалантай гялалзсан байдал нь үгүй болжээ. 

	Энэ үед морь тэрэгний дэргэдүүр өнгөрч явсан цагдаа, 

	— Эй, Моника гэж, саравч дор тэрийж байгаа амьтныг харав уу? Чамайг ч гэсэн тэнд тавина даа. Оёдол зүйдлээрээ оролдохын оронд эсэргүү ном уншина гэнэ ээ, хө чи! гэж хашхираад залуугийн үснээс чангаахад хөвгүүн гуйвав. 

	— Хөдлөхгүй юу хийгээд байгаа юм? гэж пагдгар цагдаа зандрав. 

	Антон морины амгайвчнаас бариад морь тэргээ хөтлөв. Залуу хүү хувин, юүлүүр хоёроо бариад хажуугаар нь явав. Мурийж сарийсан нарийхан гудамжаар тэрэг явж хоосон боошиг нь дүнгэнэн дуугарна. Морь урагшаа зүтгэхэд, Антон байдаг хүчээрээ чангааж, үе үе цамнана. Антон булчин шөрмөс нь хөвчрөн буцалтгүй шийдвэр өөрийг нь эзэмдэн авч байгааг мэдэрч байв. Алагдсан хүний дүр нүдэнд нь харагдаж цээжинд нь гуниг, хорсол төрнө. Эргэж харах ч үгүй, тэргүүнээ гудайлган, тэрэгний дугуй, төмөр торхны чимээнд дөжирсөн мэт хавь ойроо огт харахгүй хурдан хурдан алхана. 

	Гудамжны шувтарга хэрд мориныхоо амгайвчийг тавьж, гараа сунгавал морь нь улам урагш тэмүүлнэ. Антон хойноо яваа цагдааг эргэж харав. Гар бууны нь гэр товчлоостой, зүүн гартаа богинохон бургас барьж явна. 

	«Гар буугаа гаргаж авахад доор хаяж гурван секунд зарцуулна, цэнэглээгүй байгаа бол дахиад нэг секунд алдана» гэж Антон дотроо бодож, пагдгар тариачныг үхэлтэй адилхан үзэн ядаж байв. 

	Толгойгоо өргөтөл, сүүмгэр зэрэглээнд умбасан, цэнхэртэн униартах уул харагдав. Тэр уул, дэлгэж тавьсан аварга том хувцас мэт гөлийж, гэтэлшгүй хана болж дүнхийнэ. Түүнд хүрэх хэмжээгүй хүсэлд зүрх сэтгэл нь автагдахад бүх бие нь зарайх шиг болов. Тэнгис мэт цэнхэртэх ууланд найз нөхөд нь бий гэж бодоод тэдэндээ сэтгэлээрээ мэндчилгээ дэвшүүлэв. 

	Дахиад тэдэнтэйгээ уулздаг болов уу, сүүлчийн удаа мөрөөдөж явааг нь тэд олж мэддэг болов уу? Дайчин нөхөд нь түүнд хэчнээн үнэтэй билээ, тэр ч гэсэн тэднийхээ хэчнээн үнэнч нөхөр билээ. 

	Эргэж хараад залуу хүүгийн харцыг шинжив. Энэ хазгар нөхөр баригдсандаа харуусаж дэмий л өөрөө өөрийгөө буруутгаж явна. Зугтаах энэ үед л туслахгүй юм бол сүүлчийн замд нь үдэхэд гэрч болохоос цааш хэтэрч чадахгүй байв. Энэ зуур хоёулаа амьдралдаа хэзээ ч марташгүй харц солилцож салах ёс гүйцэтгэв. 

	Гоожуурын дэргэд хүрч ирэв. Морь, устай ховоо руу тонгойтол цагдаа амгайвчил гэж тушаав. Антоны гар салгалж, хамар нь шархиран харцанд нь гал цахилгаан гялалзах шиг болов. 

	Цагдааг хаана очиж зогсохыг нүднийхээ булангаар сэмхэн ажиглана. Тэр лав зургаан алхмын хойно явна. Товлосноороо юүлүүрээ түүн лүү чулуудвал гар буугаа амжиж хэрэглэж чадмааргүй санагдана. 

	Антон хашлагийн буланд зогсоод хувингаа гоожуурын чулуун хашлага дээр тавьж хүнд юүлүүрийг чанга атгав. Гуталчин хүү айсан харцаараа хийх гэсэн зүйлийг илчилчих вий дээ гэж дотроо айна. Цагдаад халдах гэж бэлтгэж байсан энэ үед дөхөж ирээд гоожуурын чулуун тавцан дээр гарч зогсов. 

	Антон цагдаагийн хөлийг ажиглав. Цагдаа харцаар нь мэдсэн юм шиг, ухасхийж зогсоод барьж явсан бургасаараа гутлынхаа түрийг шавхуурдана. Антон тонгойж хувингаа усаар дүүргээд дараа нь босож торхны амсарт юүлүүрээ зоогоод, цагдаа руу ар нуруугаараа эргэж эрдэнэ шишийн талбайг харав. Гурвуулаа дуу чимээгүй зогсоно. Морь тургин ялаа үргээж сүүлээрээ хоосон төмөр торхыг савна. Торхонд ус юүлэхэд морь цавчлах бүрд тэрэг нь хойш урагш хөдөлнө.

	Анхныхаа хувинг Антон дүүргээд юүлүүр лүүгээ хийв. Залуу хүү мориныхоо цулбуураас бариастай барьж зогсоно. Саванд дахиад ус хоржигнон оров. Өндийхдөө цагдааг гоожуурын чулуун хавтангийн ард суулгасан шохойн чулуун дээр сандайлж суухыг харав. Ийм зайнаас дайралт хийхэд амжилт олох найдвар даан ч байхгүй. Гоожуурын чулуун тавцан дээр авирч гарах юм уу түүнийг тойрч очих хэрэгтэй, гэтэл тэгж явсаар байтал цагдаа урьтаж амжиж бэлтгэнэ. Өөр нэг арга үлдээд байв. Энэ аргыг Антон ганц зөв арга гэж сонгож авав. Учир нь энэ муу тариачин эрийг алчхаад яах вэ, бас л эхнэр хэдэн жижигхэн хүүхэд нь хүлээж байгаа биз. Хувингаар ус хутгаж байхдаа гуталчин хүү рүү дахин харав. Залуу хүүгийн нүд нь бүлтийн, амаа хагас ангайчихсан зогсов. Дүүрэн устай хувин богинохон дугуй тойргоор цагдаагийн зүг шидэгдэв. Цагдааг юу болсныг ойлгож ядаж байх зуур хувинтай ус түүнийг шал норгож хүнд төмөр юүлүүр цээж рүү нь цохив. 

	Антон толгойгоо гудайлгаж хүзүүгээ нугдайлган уринш дундуур хар эрчээрээ харайна. Чихэнд нь салхи шуугьж, хэтэрхий яарч цээжин бие нь урагш тонгойсноос хөлийн нь хурдан хөдөлгөөн арай гэж биеийн жинг нь тэнцүүлж гар нь гялалзтал савлах нь нисэж яваа шувууны жигүүр мэт. Сумнаас бултаж мурилзан гүйнэ гэдгээ ч мартаад чигээрээ гүйв. Хэзээ буу дуугарах бол гэхээс хамаг бие нь зарайна. 

	Эхний хэдэн минут хязгааргүй мэт санагдавч, цагдаа хашхирснаас биш буун дуу сонсогдсонгүйд гайхав. Хагалсан газрын дунд хэрд хүрч явтал зүүн талд нь шороо манас хийгээд парабелум буу дуугарахыг сонсов. Хоёр дахь удаа алцайн дунд шороо маналзаад сум нь халтиран одох шиг болж, дөрөв дэх сум хагалсан газар дээгүүр улиад, тавь дахь... зургаа дахь... Чадах чинээгээрээ дотроо тоолов. Сэтгэхүй нь хэдийгээр гайхмаар хурдан ажиллаж байсан ч бодлоо гүйцэж чадахгүй байв. Буун дуу сонсогдохгүй боллоо. 

	Цагдаагийн сум дууссан юм болов уу? Гар буу нь гацсан ч байж магадгүй! 

	Түүнийг баяр хөөр эзэмдээд салхи мэт хурдан гүйж явснаа сааруулж, ойролцоох эрдэнэ шишийн тариаланг харав. Хагалсан газар дээгүүр хүчлэн харайсаар эрдэнэ шишийн тариалан руу ордгийн даваан дээр нуруу руу нь хүчтэй юмаар цохиж харуулдан унах шахав. Хоёр нүд нь бүртэлзэж, хөлийн нь доор газар цөмрөх шиг болоход арай гэж тэнцвэрээ олоод түрүүчийн адил эрчээрээ гүйхдээ юу болсныг мэдэх гэж биеэ чагнав. Дахиад буун дуу гарч талбай дээр шороо манасхийхийг харав. Өвдөх эсвэл үхэхийг хүлээвч нурууны нь баруун талаар битүү хөшихөөс өөр юм мэдэгдсэнгүй. Тэр газар нь бага зэрэг халуу оргиход л сая шархтсан юм байна гэж мэдэв. Гүйх, амьсгаадах, гандсан газрыг хоёр тавхайгаараа алгадах бөглүү цохилт л сонстоно. Сэтгэлд нь харанхуй манан бууж, хорсол төрөв. 

	Хатсан шар сүрэл хөл дор нь шажигнаж жирэлзэн өнгөрөх тутам эрдэнэ шишийн ногоон тариалан улам улам ойртоно. Зүрх нь түргэн цохилж, хатсан амнаас амьсгаа нь шуугиантай гарна. Антон гэнэт зогсоод ар тийшээ харав. Гоожуурын дэргэд цагдаа зогсоод сумгүй болсон гар буугаараа занган зогсоно. Бас нөгөө залуу хүүг зугтааж магадгүй гэж айгаад Антоны хойноос хөөж зүрхэлсэнгүй бололтой. Томоос том цох хорхой мэт харагдах торхтой тэрэг хөллөсөн хар морь, хажуу энгэр дээр байгаа гоожуур, түүний ойролцоох цагаан байшингууд сэтгэлд үлдэв. Баярлах цаг бас л эрт байна гэж бодоод эрдэнэ шишийн тариалан руу бушуухан орохыг бодов. Нөгөө түрүүчийн юм цохих шиг болсон газраар эвгүй болоход гараа явуулж үзвэл цамцны нь цусанд нэвчсэн хэсэг дайралдаж гар нь цус болов. Эхлээд бүр айх шиг болж өөрийгөө өрөвдсөндөө хүүхэд шиг эхэр татав. Дараа нь зориг хүчээ чангалан байж нөхдийнхөө тухай бодтол ямар нэгэн битүү цөхрөл эзэмдэв. Үхсэн амьд хамаагүй тэдэнтэйгээ л уулзах минь. Тэд л тусламж үзүүлнэ. Тэднээс өөр хэн ч туслахгүй! Түүний анхаарал шархаа анзаартал хүчээ гамна гэсэн бодол зурсхийв. Баруун гар нь шарх дээрээ тавиатай л байлаа. Энэ нь байдлыг улам муутгав. Гуйвж золтой л уналгүй нүдээ анив. Хэдхэн алхам үлдээд байгаа эрдэнэ шишийн тарианд хүрч зүсэн ороод байзнаж байтал гэнэт өмнө нь армаг тармаг бут сөөгтэй нүцгэн тал гарч ирэв. Эрдэнэ шишийн тариалан гэсэн нь гурван алхмаас хэтрэхгүй урт нарийхан зурвас байв... 

	Антон хавханд орсон амьтан шиг болов. Урагшаа л гүйнэ гэдгийг мэдэж байв. Нуугдах юм уу, хажуу тийшээ гарч тойрвол мөрдөгсөд, тэр хоёрын хоорондын зайг улам багасгана... Бас уулын зүг нүцгэн талбай дундуур явахад хялбархан харагдаж буудуулж болзошгүй аюултай тул эргэж өндөр ургасан эрдэнэ шиш дагаж гүйв. Эрдэнэ шишийн тариалангийн нөгөө захад ойролцоо хотгор газар харагдахад тэнд нуугдахаар шийдэв. Хүрч очвол хотгороо дагасан модтой суваг байна. 

	Судаг руу ороод дагаж гүйв. Судаг улам улмаар тэлж намхан бут сөөг, алаг цоог бургас тааралдсаар, судгийн адагт жижигхэн горхинд хүрэв. Горхи гараад модны цаагуур нуугдахаар завдтал морь тэрэгний зам харагдав. Тэрэгний мөрөөр чийг даасан хар шороо харагдана. 

	Энд түр зогсоод цамцаа тайлж цээжээ харвал, сум гарсан газарт нь хүрэн улаан шарх онгойж цус гоожно. Гэдэс цавь руу нь цус савирсныг мэдээд бие нь зарайж ирэв. Дахиад л түүнийг аймшиг, битүү цөхрөл эзэмдэн авав. 

	«Үхэх цаг ирж дээ» гэж өөртөө хэлээд түхэлзтэл амьсгаадан цээжнийхээ шархыг үргэлжлүүлэн харав. Яасан ч яах вэ гэсэн бодол төрж зориг орж дахин сэргэж ирэхэд, партизаны хуаран хүрэх чадал бий байгаа... өөр юу ч хэрэггүй» гэж амьдын баталгаа болгож чангаар өгүүлтэл өөрийн нь дуу биш дотор нь амьдарч байгаа өөр нэгэн дуу шиг сонстож шал өөр хүн үхэх гэж байгаа юм шиг санагдав. 

	Хүчээ гамна, ухаалаг ханд гэсэн бодол дахиад төрөв. Замаар том том алхалж яваад учиргүй цангаж байгаагаа ухаарч горхи руу эргэж очоод ус уув. Ус уугаад өндийж эргэж харвал түрүүчийн бууж ирсэн судгийн амсар дээр морьтой хүн зогсож харагдана. Хойноос нь мөрдөж эхэлсэн байна. Нэг газар нуугдаж туулай шиг хярах л аврах ганц зам боллоо. 

	Горхи явсаар өргөстэй сүлжмэл хашаатай амтат гуа тарьсан талбайн цаагуур орж алга болжээ. Сүлжмэл хашааны зүг нарийхан жимээр явсаар, эзэн хүн нь мал оруулахгүй гэж хаалганы оронд зориуд босгож, нарийхан завсар гаргасан хоёр шонд тулж очив. Амтат гуаны талбайд хүн байхгүй гэж итгээд орж очтол тэнд ажиллаж байсан эмэгтэй дээр орчхов. Хашаанд гүйж орох үед тэр эмэгтэй сүлжмэл хашааны ойролцоо тонгойгоод ажиллаж байснаа Антоныг хараад сулхан дуу алдав. Антоны өмнө айсан нүдтэй гэм зэмгүй, дугуй бор царайтай залуухан тариачин эмэгтэй зогсоно. 

	Антон амьсгаадан бараг шивгэнэх алдаж:

	— Эгч минь битгий ай... зүгээр... би зүгээр... Танд би муу юм хийхгүй... 

	Тэр эмэгтэй тусламж эрж хашхирахад бэлхэн амаа ангайсхийн гайхаж харахдаа эцэж хонхойсон хацар дээгүүр нь хоёр дусал нулимс бөмбөрөхийг ажиглав. Эмэгтэйг нүд салгалгүй ширтэж чин сэтгэлийнхээ угаас битгий хашхираач, битгий ай гэж харцаараа гуйсаар байв. 

	Эмэгтэйг үл ойлгосон маягтай зогсоод байхад нь Антон зангирсан хоолойгоор:

	— Намайг мөрдөж яваа гэв. 

	— Хэн?

	— Цагдаа нар... 

	— Эмэгтэй айж нүд томрон ирэхэд нь Антон бушуухан нэмж

	— Би өөрөө оюутан хүн гэж хэлэв. 

	— Бурхан минь гэж эмэгтэй дуу алдаад, — Надаар яах гэсэн юм бэ? гэв. 

	— Намайг битгий барьж өгөөрэй!

	Тэр эмэгтэй дуугүй л зогссоор байв. 

	— Би энд нуугдъя гэж Антон гуйсан өнгөөр хэлээд, — Хэрвээ баригдчихвал сэмхэн орж ирсэн гэнэ гэж өгүүллээ. 

	Эмэгтэй судаг өгсүүлж хараад, дуу шуугүй ногооныхоо газрын нөгөө зах руу явав. 

	Антон цагаан шош дотор орж сүлжмэл хашааны дэргэд хэвтэв. Амнаас нь цус гоожиж бие нь суларна. Түрүүлгээ харж хэвтвэл гэдэс рүү нь бүлээн цус урсав. Замаар морин түвэргээн сонстов. Түүний хэвтэж байсан газраас хорь орчим алхамд эмэгтэй сөхөрч суугаад хормогчныхоо хүүдийд цагаан шошийн буурцаг цуглуулна. Горхины ус зөөлөн хоржигнон урсаж нойтон газраас ялзмагийн үнэр ханхлав... Шувуу хажууханд шулганана. 

	Морин төвөргөөн ойртсоор эмээлийн суудал шажигнан, морь тургих дуулдав. Цагдаа судгийн нөгөө талаар эмэгтэйтэй зэрэгцэж ирээд мориныхоо амыг татаж зогсоход эмэгтэй өндийж босов. 

	Цагдаа ядарсан дуугаар:

	— Үүгээр нэг хүн өнгөрөөгүй биз? гэж асуув. 

	Антон эмэгтэйн юу хэлэхийг амьсгаа даран чагнав. 

	— Ямар хүн?

	— Залуу энгийн хувцастай. 

	Хариулт нь бас л зөндөө удахад Антон царцчих шиг болов. 

	Эцэст нь

	— Үүгээр хүн өнгөрөөгүй гэж эмэгтэй хэлэв. 

	— Лав биз хө!

	— Би л лав хүн өнгөрөхийг хараагүй... 

	— Хэзээнээс энд байна?

	— Удаж байна. Ирснээс хойш хоёр цаг л лав өнгөрөөд байна. 

	Хэсэг чимээгүй болов. Цагдаа ямар нэгэн юм бодож зогссоноо

	— Хэрвээ тийм... өндөр нуруутай, энгийн хувцастай, урт үстэй толгой нүцгэн хүн харагдвал дуудаарай! гээд морио давираад суудал шажигнахад морин төвөргөөн холдсоор судаг уруудан чимээгүй болов. 

	Антон эмэгтэйг ажиглавал бөхийсөн чигээрээ цагаан шошоо түүсээр байв. 

	Бор гараараа цагаан шошийн буурцгийг хурдан хурдан татаж хуурай навч нь шажигнан шошийн ишний орой бөхөлзөнө. Антоныг мартчихсан юм шиг огт харахгүй ажилласаар байв. Баригдах аюулыг өнгөртөл, эсвэл бүрэнхий болтол энд хэвтэж болох боловч хүч тэнхлээ алдаж дуусна гэдэг айдас түүнийг яаруулав. 

	Цаашлах тусам цус алдах нь ихэдсээр байв. Шарх дээрээ гараараа дарж, биеэ улам хөндүүрлэж байгааг мэдэв. 

	Залуу эмэгтэй хоёр ч удаа цагдаагийн явсан бэл рүү харахыг ажиглав. Дараа нь алсад буун дуу гарахыг сонсоод мөрдөгсөд уул руу явсныг мэдэв. 

	Босох гэтэл толгой нь эргэж өвдөг дээрээ хэсэг зуур өндийж сууснаа сүлжмэл хашаанаас чанга барьж босов. 

	Амтат гуа тарьсан талбай нүдний нь өмнө эрээлжлэн цагаан шош бэхэлсэн шонгуудыг дайран хүчирхэг хуй салхи өнгөрөх шиг болоход цайвар ногоон өнгөтэй байцайнууд нүдний нь өмнө сүүмэлзсээр цэнхэр туяа татав. Антон гуйвж сүлжмэл хашааг шажигнуулан налж унав. Хүч тамир нь барагдаж байна. Нөхөдтэйгөө уулзъя гэвэл, баригдах, буудуулахыг юманд бодолгүй болзоот газартаа яаралтай очих хэрэгтэй. Хэдэн алхам яваад, залуу эмэгтэйн өрөвдөнгүй харцтай тулгарав. 

	Баярлалаа, эгч минь гэж арай чуу хэлэв. Залуу эмэгтэй өрөвдөн харж байснаа гэнэт цас шиг цагаан алчуураа толгойноосоо аваад:

	— Шархаа боо! гэж хэлэхдээ мөр нь үл мэдэг чичгэнэж байв. 

	Антон алчуурыг авч шарх дээрээ дараад

	— Баяртай гэж хэлэхэд

	— Бурхан өршөө гэж залуу эмэгтэй хэлэв.

	Антон шон хатгасан гадаснууд дундуур судаг өгсөн явав. Явах зам нь цагдаа нарын талд орсон тул жаахан тойруу замаар явах хэрэгтэй байв. Аврагдана гэдэг найдвар, нөхөдтэйгөө уулзана гэдэг хүсэл нийлээд нэгэн эрмэлзлийг бий болгож, энэхүү эрмэлзэл нь урагш тэмүүлэх, гүйх хүч чадал өглөө. Эргэж харах ч үгүй, хавь ойроо ажиглах ч үгүй шарх дээрээ алчуураар дарчхаад бага зэрэг бөхийж хурдан хурдан алхалсаар нэгэн нүцгэн талбар дээр гарч ирснээ ч огт тоосонгүй. 

	Харуулынхан, үзвэл түүнийг буудах нь лавтай. Буудаад онохгүй бол яваад л байх болно. Сум тусаж газар унагаатал явна. Байн байн шүд нь тачигнаж, нуруу, цээж нь улам хүчтэй янгинаж амьсгалах бүрд хоржигнох дуу цоо буудуулсан уушгинаас нь гарна. Аль болохоор гүнзгий амьсгалахгүйг хичээнэ. Тал уушгиараа амьсгалж болно гэж өөрийгөө итгүүлж, болж ч байна гэж бодно. 

	Ухаан санаа нь улам бүр өөр дээрээ төвлөрснөөс бүхий л анхаарал сэрэл нь хавь ойрд буй зүйлээс хөндийрсөөр байв. Нуга өнгөрөөд эрдэнэ шишийн тариаланд сая хүн амьтны нүднээс далд оров. Эрдэнэ шишийн тариалангийн цаана, уулын бэлээр армаг тармаг, царс мод ургасан хэсэгчлэн хуваасан тариалангийн жижигхэн талбай үзэгдэнэ. Уул эндээс эхэлж байв. Давагдашгүй хана болж сүндэрлэсэн нуруу, аварга үнэгэн хорхой хэвтэх мэт харагдах хамар сархиаг нь харж, ойн сэрүүн агаар сэнгэнэхийг мэдрэв. Нөхөд нь хүлээхээр болзсон шовгор толгойг харцаараа эрнэ. Тэр толгой явж байгаа чигээс нь бага зэрэг баруунтаагуур харагдав. Замаас гажсанаа мэдэж, түр зогсоод толгой хүртэлх замыг дотроо таамаглан зурав. Ой руу өндөр модод, шовгор толгой харагдахгүй болсон учир түрүүчийн чигээ баримжаалан алхав. 

	Ой мод түүнийг тайвшруулж, найдварыг нь сэргээв. Гэсэн ч шулуун өгсвөл хүч хүрэхгүй гэж айснаас тэр үү амьсгалахад бэрх болж ирэхэд хөвд ургасан нэгэн хожуул дээр сууж хэсэг амрав. 

	Хажуугаар нь гөлгөр цагаан хальстай өндөр эвэрлэг мод сүртэй харагдана. Навчсын зөөлөн шаржигнахыг сонсоход мянга мянган амьд биес хүлээж байгаа үхлийн тухай хүүрнэх мэт санагдана. Нойтон газар, ялзарсан навчны үнэрийг мэдэрч, энэ бүгдийг өөртэйгөө холбон, ганцаардмал байдалд улам бүр автагдах шиг болно. 

	Ойролцоо судаг дотор горхины ус хоржигнохыг дуулаад цус зууралдаж хатсан ам нь тэсвэрлэхийн аргагүй цангаж байгааг мэдэв. Гэвч буцаж явах уу яах вэ гэж эргэлзэн, шийдэж ядан зогсоход усны зөөлөн хоржигноон дахин дуулдаж, биеийг нь тэсэхийн аргагүй улам зовоолоо. 

	Антон шийдмэг өндийж, босоод уулын өөд өгсөж эхлэв. Хатсан навчис хөл дор нь шажигнана. Эрж яваа улсаас ойрхон байвал энэ чимээгээр амархан баригдах аюултай ч, Антон энэ талаар бодох тэнхэлгүй модноос модонд хүрч ядан урагшилж явав. Ер бусын хүч гаргаж явсаар нэгэн жижигхэн ойн цоорхойд ортол өвдөх нь улам ихсэж, гэдэс нь даагдахгүй хүнд болсонд аргагүйн эрхээр нэгэн хожуул дээр суув. Аманд нь эвгүй амт амтагдаж, цусны үнэр дотрыг нь эвгүйрүүлэхэд хоёр өвдөг нь чичрэн духаар нь хүйтэн хөлс чийхрав. Битүүхэн ёолоод нэгэн мод түшин аажим доош гулссаар эвэрлэг модны ёроолын ногоон хөвд дээр сөхрөв. Зүрх нь чамархайд нь орчихсон мэт хүчтэй лугшиж хөлөрсөн гар нь чичрэн, цээжинд нь цус хоржигноно. 

	Сөхрөн суугаад бөхийтөл амаар нь улаан цус годгодон урсав. Ногоон хөвд дээр халуунаараа уур савсуулах цусаа хараад тэвдсэнгүй харин ч цээжний нь өвчин намдаж, дотор нь засран амьсгалахад уужуухан болов. Гэвч дорхноо хүч нь сулран ирэхэд босохыг оролдов. Энэ оролдлого нь улам дордуулж дахиад л толгой нь эргэж эхлэв. Сүүлчийнхээ хүчийг шавхаж байж бослоо. Болзоот газраа харцаараа эрнэ. Ашгүй сууж байсан газрын нь хажуухнаар уулын нарийхан жим өнгөрчээ. Согтуу хүн шиг гуйвж дайвсаар урагшлав. Тулчихмаар таяг олж авъя гэж бодов. Нэгэн мод олсон нь тэнхээгүй болсон түүнд хэтэрхий хүнд байв. Нэг гараараа шархныхаа цусыг тогтоохоор дарж байгаа болохоор ганцхан гараараа таяг тулахаас аргагүй байв. 

	Зуугаад алхам газар явж уулын хавцалд тулж очоод хүрэх ёстой газартаа нэлээд ойртож ирснээ мэдэв. Бүх биеэр нь хүйтэн хөлс дааварлаж байснаа ойн сэрүүн агаарт чичирч эхлэв. Зогсоод, шингэх нарны туяанд сийрэгхэн харагдаж байгаа уулын оройн модыг ширтэв. Гэнэт уулын орой өөдөө сунах мэт болоод ой мод эргэлдэн, газар доргилж уул хадыг савчин ганхуулаад, ёроолгүй огторгуйн гүн рүү түүнийг авч чулуудах шиг болов... Ухаан орж сэргэхдээ зам дээр зогсож байсан хэвээрээ гулдайн унаснаа мэдэв. Түүний дээр оройн тэнгэр алтан шаргал туяа татуулан өөрөө дөлгөөн дулаахан тэнгэрт жаргалаараа хөвж яваа юм шиг санагдав. Хүүхэд ахуй цагтаа өвдөж зовоод эдгэрэхэд нь, ядуухан тавилгатай өрөөний нь цонхоор өглөө бүр мөн л ийм дулаахан алтан шаргал туяа гийгүүлж сэтгэлийг нь сэргээж баяраар бялхуулдаг байжээ. Тэгэхэд балчир хөвгүүн булбарай жижигхэн гараараа гялалзсан туяаг барьж авахаар оролдоход арзгар шавар хана тэмтрэгддэг сэн. Одоо ч гэсэн тэр үеийнх шиг зовж зүдрэн байгаа боловч харин өвчнөөр биш тэмцэж явж ийм болсноо мэдэж байв. 

	Нүдээ аниад, энэхүү дулаахан туяанд биеэ эзэмдүүлэн амрах хэмжээлшгүй хүсэл төрөв. 

	Нөхдөө дурсан санав. Алсын нэгэн ууланд, турж эцсэн царайлан, ойн нам гүмийг чагнан өвс налан хэвтэцгээж байгаа тэд харагдах шиг болно. Ойн дээгүүр зөөлөн салхи шуугьж чихэнд нь мянга түмэн хүүрнээн дуулдах мэт санагдана. Олон янзын дуу сонстож, тэр болгон гүйцэд дуулдахгүй замхрах боловч, өөрөө хагас дутууг нь ойлгоод байх шиг байв. Энэхүү дуун дотор түүний итгэл найдвар, газар дэлхий дээр ирээдүйд бий болох тэр зүйлийн тухай хүүрнэн нэгэн дуу, харангын дуу мэт бүгдийг аажмаар даран замхруулна. Алтан сарны туяанд гийсэн хөх тэнгэрт тэр дуу нэгэн үе түгшүүртэй, нэгэн үе баяртайгаар цуурайтаж сая сая дуу хоолойн нийлбэр болсон хүчирхэг хүрхрээ мэт... 

	Антоны ухаан нь балартаж, нүдээ анив. Цусгүй болж цайсан нүүрэнд нь үл мэдэм инээмсэглэл тодорно. Замаар хуурай навчис шажигнаж хоёр юм гарч ирээд түүнийг зүглэв. Хуучирсан, хүрэн өмд цамц өмсөж, цэргийн малгай тавьсан хоёр залуу автоматаа урдаа бэлэн бариад аажуухан болгоомжтой урагшилна. Гэнэт тэр хоёр бие биеэ гайхах мэт хараад замаар гүйв. Нэгэн хүн цувыг нь тайлаад цамцыг нь өөд нь сөхөв. Цээжийг нь юмаар ороож дулаацуулав. Харах гэтэл чадсангүй харин инээмсэглэв. Бадируун гар түүний гарыг элэгсгээр атгана... 

	Сормуус дор нь нөгөө алтлаг өнгөт туяан тэнгис байсаар, сэтгэлээрээ дотор нь хөвсөөр л байв. Дараа нь түүнийг эвтэйхэн өргөхийг мэдэв. Тэр гар ээжийнх нь гарыг санагдуулам зөөлөн байв. Халамжлан, зөөлөн дуугаар ярилцахыг нь сонсоод тайвширч итгэл найдвар нь сэргэв. Замын тойруу дээр гарч ирж яваа нөхрийнхөө мөрөн дээр зөөлөн бүүвэйлэгдэх Антоны цайсан царай, хөлөрч норсон хар үсийг нь шингэж байгаа нарны туяа гэрэлтүүлнэ. Энэ зуур Антон нөгөө залуу эмэгтэйг санав. 

	Боровтор дугуй царайтай, сайхан дөлгөөн харцтай тэр эмэгтэй дөхөж ирээд цасан цагаан алчуураа толгойноосоо авч түүн рүү сарвайна... 

	Уулын бэл хөндийгөөр цэнхэр манан сууж эхэлжээ. Хөгшин эвэрлэг моддын намуухан шуугих нь бас л нэг өдөр өнгөрлөө гэж санаа алдах мэт. 

	Оройн нар оргилоос оргилд дамжсаар өтгөн ногоон ойн цаагуур улаан туяа татуулан орохдоо хожмын нэгэн итгэлийг төрүүлэв.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	— хэвлэгдсэн номыг цахим хэлбэрт оруулах,

	— цахимд оруулсан номыг ариутган шүүх,

	— цахим технологийн тоног төхөөрөмж авах,

	— цахим номын санг өргөжүүлэх,

	— цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	 


“Болгарын өгүүллэг, туужуудын эмхэтгэл : НАМУУН ОРОЙ” номын ГАРЧИГ

	Эмилиян Станев. Намуун орой

	 

	Георги Караславов. Танго

	 

	Веселин Андреев. Нэг хоног

	 

	Эмил Манов. Бүйлс модны мөчир

	 

	Камен Калчев. Төөрөгдлөөс ангижирсан нь

	 

	Добри Жотев. Коммунист

	 

	Слав Хр. Караславов. Үхэлтэй нөхөрлөсөн хүн

	 

	«Ялалтын номын сан»-гийн нэгэн боть болж байгаа эл түүвэрт Болгарын шилдэг долоон зохиолчийн бичсэн богино тууж, өгүүллэг орлоо.

	Эдгээр сэдэв өнөөгийн Болгар орны тухай бус, дэлхий дахиныг донсолгож өнгөрөөсөн хоёрдугаар дайны үед болгарын ард түмэн германы фашисттай хэрхэн тэмцэж байсныг, партизанууд хэрхэн тулалдаж байсныг яруу сайхан өгүүлжээ.

	Болгар улс дайны өмнө фашистын германд автсан ч гэсэн болгарын ганц ч цэрэг зөвлөлт-германы фронтод очиж зөвлөлтийн дайчдын өмнөөс буу дуугаргаагүй түүхтэй юм. Харин дайсны ар талд яаж тэмцдэг байсныг энэ номд өгүүлжээ.

	 


“Болгарын өгүүллэг, туужуудын эмхэтгэл : НАМУУН ОРОЙ” номын Хэвлэн нийтлэлийн мэдээлэл

	Э. СТАНЕВ

	 

	НАМУУН ОРОЙ

	 

	Улсын Хэвлэлийн Газар

